
SANZ PRESIDENTEAK BIDAIA OFIZIALA EGIN DU ARGENTINARA 

Sanz Presidentea Mendozako Nafar Etxearen XXV. urteurrenaren ospakizunetan izan da, Argentinan.   

Erakundeak hirurehun argentinar ditu bazkide eta bere gizarte egoitza handitu du, Nafarroako Gobernuaren laguntzari esker.  

2008ko urriaren 21a, asteartea.  Nafarroako Gobernuko Presidentea, Miguel Sanz Sesma, Mendozako Nafar Etxeko kideekin bildu zen atzo, eta haiekin ospatu zuen hiri eta kultura erakundearen XXV. urteurrena. Erakundeak hirurehun bazkide ditu; hain justu, Mendozara, Argentinako ardoaren hiriburura, joan ziren nafar emigratzaileen ondorengoak dira. 

Nafar Etxeko lehendakariak, Esteban Nietok, eta zuzendaritza batzordeko hainbat kidek (Manuel Jiménez, Alicia Domínguez, Julio Luján, José Luis Marengo eta Gonzalo Ericek) hartu zuten Sanz Presidentea. Bisitan lagun izan zituen Erakundeekiko Harremanak eta Gobernuaren Eleduna Departamentuko kontseilaria, Alberto Catalán Higueras; Buenos Airesko Nafar Etxeko eta Argentinako Nafar Etxeen Federazioko lehendakaria, Crisanto Ayanz; Rosarioko Nafar Etxeko lehendakari ohia, Sandalio Monreal Suberbiola; eta Cuyoko espainiar kontsul nagusia. 

XIX. mendearen bigarren erdian eta XX. mendearen lehenengoan, Mendozara alde egin zuten nafar emigratzaile gehienak Orbaibar eta Artederreta  ingurukoak ziren (Untzue, Oloritz, Makirriain eta inguruko beste herri batzuetakoak). Atilio Domínguezek sortu zuen Nafar Etxea, eta hura izan zen lehen lehendakaria; Untzueko semea zen, eta 2004an hil zen.

 Mendozako Nafar Etxearen egoitza behe solairu eta solairu bateko etxe batek osatzen zuen; orain, berriz, XXV. urteurrena dela-eta, instalazioak zabaldu ditu: barne patio bat eta ondoko etxe bat hartu ditu. Hobekuntza hau Nafarroako Gobernuak eman dien diru laguntzari esker egin ahal izan dute, eta antolatzen dituzten jarduerak egiteko berezko gunea izateko aukera emango die. Honako hauek dira, hain zuzen, jarduerak: koru bat eta hiru dantza talde (haurrena, gazteena eta helduena), liburutegia, idazkaritza eta herritarren bilerak egiteko gunea. Atzo moztu zuten gune berriko xingola Sanz Presidenteak eta Nafar Etxeko lehendakariak, eta bertan, bi margolan erakusketa jarri zituzten ikusgai. Erakusketako margolanak Pilar Lerga eta María Claludia Guerreo Ongay artista plastikoenak ziren, eta Nafarroako paisaiak eta nafar jatorriko mendozarren erretratuak zituzten gai.    

Nafar Etxeko bazkide ugari joan zen ospakizunera, eta egoitzako areto guztiak bete zituzten. Nafar Etxeko lehendakariak, Esteban Nietok, hitzaldi laburra egin zuen ongietorria egiteko, eta Mendozako nafar taldearen zeregina bi hitzen ingurukoa izan dela esan zuen: memoria eta esker ona. “Memoria, zer garen, nondik gatozen eta aurretik izan ditugunak gogoratzeko; eta esker ona, ilusioak egia bihurtzen eta geure zereginetan jende askok eta instituzio askok, nola ez, tartean Nafarroako Gobernuak, lagundu digutelako. Laguntza hori izan ezean, lan hau aurrera eramatea ezinezkoa izango zatekeen”.   

Erantzunean, Sanz Presidenteak Nafarroak Argentinako emigratzaile komunitateekin duen lotura gogorarazi zuen, eskerrak eman zizkien bertan zeudenei, haien lana goraipatu zuen eta hau esanda bukatu zuen hitzaldia: “Zuen zerbitzari leiala eta lagun handia izango naiz, edonon nagoela ere”. Eta Nafarroako Gobernuaren opari, Pablo Sarasateren ikatzez egindako erretratua eman zien, aurten baita biolin-jotzailearen heriotzaren mendeurrena. Mendozako Nafar Etxea pilota taldea sortzen ari denez, frontoi materiala ere jaso zuten, Euskal Pilotaren Nazioarteko Federazioaren eskutik.  


Nafar Etxeko dantzari batzuek nafar dantza tradizionalak dantzatu zituzten, eta Nafar Etxeko kideek osatutako Nafar Arima koruak espainiar eta argentinar folkloreko hiru kanta kantatu zituzten. Azkenik, David Pérez Blanco eta Verónica Martínez de la Cuadra biolin-jotzaileek eta Miguel Ángel Aguirre Igoa piano-jotzaileak osatutako musika klasikoko Tarantela Hirukoteak Pablo Sarasateren “Bi biolinentzako nafar jota” antzeztu zuen, eta txalo zaparrada beroa eta hunkigarria jaso zuen.   


Mendoza hiria Argentinako ipar-mendebaldean dago, Andeetako mendilerroaren ondoan. Pedro Ruiz del Castillosek sortu zuen 1561ean, eta Txileko gobernatzailearen izena jarri zion: García Hurtado de Mendoza. 1814an hiria oso garrantzitsua izan zen independentzia gerran, José San Martínek mendilerroa zeharkatzeko eta Txile eta Peru askatzeko zuzendu zuen Andeetako armadaren basea izan baitzen. Gaur egun, Mendozak argentinar ardoaren % 80 ekoizten du. Gaur, bestalde, Sanz Presidentea Foru Erkidegoko Bodegas de La Navarra enpresaren Señorío de Baquedano upeltegiaren inauguraziora joanen da. 

